
DECLARACIÓN INSTITUCIONAL DO PLENO DO CONSELLO ECONÓMICO E SOCIAL DE SANTIAGO DE COMPOSTELA 

Coñecida a polémica existente en relación coa convocatoria de prazas de Profesores Asociados de Ciencias da Saúde (PACS) por parte da USC en distintos hospitais da Comunidade Autónoma, queremos manifestar que:
- A Facultade de Medicina da Universidade de Santiago de Compostela é a Facultade de Medicina de toda Galicia, de acordo co mapa de titulacións establecido no concerto de creación das Universidades de Vigo e A Coruña, e polo tanto a responsable da formación dos estudiantes de medicina na nosa Comunidade Autónoma.
- A USC ven cumprindo rigorosamente coas solicitudes realizadas polos Gobernos do Estado e da Comunidade Autónoma en relación a un progresivo incremento na oferta de prazas de acceso á titulación de Medicina.
- Temos o pleno convencemento de que a USC está poñendo todos os medios á súa disposición para a mellor formación dos estudiantes de medicina, e que nese empeño debería comprometerse sen reservas o Goberno de Galicia, moi especialmente no que respecta á docencia clínica no ámbito dos hospitais do SERGAS.
Polo dito, o Consello Económico e Social de Santiago de Compostela manifesta a súa sorpresa diante das trabas que se están a poñer, en especial por parte da Conselleira de Sanidade, para a contratación por parte da USC de PACS nos hospitais do SERGAS e a súa participación na formación dos nosos futuros médicos, e asina o seguinte
RESOLUCIÓN:

1. Instar ó Goberno da Xunta para que a Conselleira de Sanidade non actúe como parte no presunto conflicto sobre a educación sanitaria, xa que como representante de todos os galegos debe actuar en favor do interese xeral.
2. Reclamar que a proposta dunha Galicia Única, que ven facendo o Goberno da Xunta, no caso da Facultade de Medicina -que é realmente única, representativa de Galicia e cunha solvencia e prestixios consolidados-, sexa verdade e actúe en coherencia con ese propósito.

Santiago de Compostela, 16 de novembro de 2009

